Nafarroako Parlamentuko Mahaiak, 2018ko martxoaren 12an egindako bilkuran, Eledunen Batzarrari entzun ondoren, erabaki hau hartu zuen, besteak beste:
1. Izapidetzeko onartzea Cristina Altuna Ochotorena andreak aurkezturiko mozioa, zeinaren bidez Nafarroako Gobernua premiatzen baita Tuteran kiroldegi berri bat eraiki dezan.
2. Nafarroako Parlamentuko Aldizkari Ofizialean argitara dadin agintzea.
3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

MOZIOAREN TESTUA
Unión del Pueblo Navarro (UPN) talde parlamentarioko kide Cristina Altuna Ochotorena andreak, Legebiltzarreko Erregelamenduan ezarritakoaren babesean, mozio hau aurkezten du, Nafarroako Gobernuak bere gain har dezan Tuteran kiroldegi berri bat eraikitzea.
Tuterari kirola egiteko espazioak falta zaizkio gaur egun. Gauzak horrela, ia ezinezkoa da datak antolatzea hiriko talde guztiek entrenatu eta jokatu ahal izateko.
Gainera, zaila da aire zabalean entrenatu ohi duten taldeek kiroldegi estali batera eraman ahal izatea beren jarduera, eguraldiak horretara behartzen duenean.
Bestalde, oztopoak daude espazio hori kirolgintzarako (saskibaloia, eskubaloia, areto-
futbola, eta abar) erabiltzeko interesa duten kirolariei berori alokatzeko, okupazioa ehuneko ehunekoa da-eta.
Horri guztiari gehitu behar zaio Erriberan dagoen elite nazionaleko talde bakarrak instalazio duin batzuk edukitzeko premia larria duela, jokatu ahal izateko moduan dagoena, etxeko partidak jokatzeko Tuteratik irten behar izatea ekidite aldera.
Hori dela-eta, Tuterako Udalak proiektu bat onetsi zuen Ciudad de Tudela kiroldegia berritzeko, 833.762 euroko aurrekontu aurreikusiarekin. Halere, azken informazioen arabera, erreformaren kostua ia 1,5 milioi euroraino igo daiteke (aurreikusitakoaren bikoitza, ia). Eta ezin da baztertu zenbateko hori are handiagoa bihurtzea.
Agertoki ekonomiko berri hori ikusita, arrazoizkoa ematen du hausnartzea planteatutako beharrizan guztiei aurre egiteko instalazio bat eraikitzearen egokitasunaz.
Horregatik guztiagatik, honako erabaki proposamen hau aurkezten dugu:
1. Nafarroako Parlamentuak Nafarroako Gobernua premiatzen du bere gain har dezan Nafarroako bigarren hirian kiroldegi berri bat urgentziaz eraikitzea.
2. Nafarroako Parlamentuak Nafarroako Gobernua premiatzen du Ribera de Navarra areto-futboleko taldearekin batera zuzemenak egin ditzan ligaren aitzinean, obrak bukatu bitartean Ciudad de Tudela kiroldegian jokatzen jarraitu ahal izan dezan.

